
TE TAI NEI AU I TŌ’U ‘ĀI’A / 
IHOTUPU 
Ti’a ‘ōrero : Moana’ura a Tehei’ura 
 
TE TA’I NEI AU I TŌ’U ‘ĀI’A 
‘IA HEPOHEPO TE METUA TĀNE 
I TE ‘OHIPA ‘ORE 
‘IA TAPITAPI TE METUA VAHINE  
I TE PO’IA A TE TAMA 
TE TA’I NEI AU IA ‘OE 
TŌ’U ‘ĀI’A 
 
TE TA’I NEI AU I TŌ’U ‘ĀI’A 
‘IA HA’AMO’EHIA TE MANAHUNE 
I TE FARE ‘ĀURI 
‘IA FA’ATEITEIHIA TE HUIMANA 
I NI’A A’E I TE TURE 
TE TA’I NEI AU IA ‘OE 
TŌ’U ‘ĀI’A 
 
TE TA’I NEI AU I TŌ’U ‘ĀI’A 
‘IA FA’ATUMUHIA TE MATA’Ē 
I TE RĀTERE 
‘IA HA’ATUPUHIA TE ‘AREPUREPU 
I TE FENUA 
TE TA’I NEI AU IA ‘OE 
TŌ’U ‘ĀI’A 
 
TE TA’I NEI AU I TŌ’U ‘ĀI’A 
‘IA PARUHIA TE TA’ATA MĀ’ITI 
I TE I’OA O TE FATU  
‘IA HO’O MAI TE PORITITA 
I TE MANAVA 
TE TA’I NEI AU IA ‘OE 
TŌ’U ‘ĀI’A 
 
TE TA’I NEI AU I TŌ’U ‘ĀI’A 
‘IA TŪTAUHIA O TEI VEVE 
I ROTO I TE ‘AIHAMURA’A 
‘IA FA’A’ONA-‘INO-HIA TE ‘ONA 

I TE ROHIROHI O TE RAVE ‘OHIPA 
TE TA’I NEI AU IA ‘OE 
TŌ’U ‘ĀI’A 
 
TE TA’I NEI AU I TŌ’U ‘ĀI’A 
‘IA FARUHIA TE VAHINE  
E TE TĀNE 
‘IA RAVE ‘INO TE METUA 
I TE TAMA 
TE TA’I NEI AU IA ‘OE 
TŌ’U ‘ĀI’A 
 
TE TA’I NEI AU IA ‘OE 
TŌ’U ‘ĀI’A 
I TE TA’I O TE AROHA ‘E TE HERE 
 
I TUMU NA TĀUA 
I NI’A I TE TUA O TŌ TĀUA FENUA 
TŪTĀPEREPERE NEI TE MANA’O 
TE MO’E NEI TE HĪRO’A 
‘A NANE NOA AI 
‘UA PŪ’ĀVERE TE MANA’O 
 
‘ANOTAU FA’AHIAHIA TE TAU NEI 
‘ANOTAU MĀRAMARAMA 
TAU NO TE TĀHE’E TE VARI A ‘Ā’AU 
TAU NO TE TĀMĀ TE VARE A VĀRUA 
TAU NO TE TĪORO TE POA A VARE’A 
TAU NO TE TĀVAI TE PA’ARI A RORO 
 
E URU’AI A NŪNA’A TE PA’ARI 
‘IA PA’ARI TĀUA MAI TE AUAHI 
‘ĀTĪRĒ I TE PE’E HĀ NOA 
‘ĀTĪRĒ I TE POHE HĀ NOA 
‘ĀTĪRĒ I TE PĀINU HĀ NOA 
‘IA MĀRAMARAMA TĀUA 
E PARAU MĀRA’O TĀNA 
E URU’AI A NŪNA’A TE PARAU 
‘IA RIRO TE IHO O TE FENUA ‘EI 
FENUA 



PARAU ‘ŌREROHIA 
PARAU TĀHIA 
‘A RAVE TE PARAU 
PARAU TĀVIRIHIA 
‘IA RIRO TE IHO O TE TA’ATA ‘EI 
TA’ATA 
‘A AUPURU TE PARAU 
‘EI PARAU HURIFENUA 
‘EI PARAU HURI’Ā’AU 
‘A FA’ATI’A TE PARAU 
 
‘IA TI’A TĀUA 
‘EI IHOTUPU 
 
E URU’AI A NŪNA’A TE PARAU 
‘IA RIRO TE IHO O TE FENUA ‘EI 
FENUA 
‘IA RIRO TE IHO O TE TA’ATA ‘EI 
TA’ATA 
‘IA TI’A TĀUA 
‘EI IHOTUPU 
 
TE TA’I NEI AU IA ‘OE 
TŌ’U ‘ĀI’A 
I TE ROIMATA O TE ‘Ā’AU 
 
Hurira’a parau : Moana’ura a 
Tehei’ura  
Tāparau : Patrick a Amaru / Chantal 
a Spitz 
 
Tetepa 2025 
 
 


